
Úrskurður: Atvik eftir leik Gróttu og Aftureldingar þann 13. maí 2024 

 
Á fundi aga- og úrskurðarnefndar KSÍ þann 21. maí 2024, var tekin fyrir skýrsla frá dómara 
á leik Gróttu og Aftureldingar í Lengjudeild kvenna sem fram fór þann 13. maí sl. Í 
samræmi við ákvæði 6.1. í reglugerð KSÍ um aga- og úrskurðarmál úrskurðar nefndin m.a. 
um þau atriði, sem fram koma í atvikaskýrslum dómara KSÍ í leikjum í Íslandsmóti KSÍ. 
Skýrsla dómara í leiknum er svohljóðandi: 
 

„Eftir leik í gærkvöldi gekk ég frá búningsklefa á leið heim. Fyrir utan 
búningsklefann á ganginum stóð þjálfari Aftureldingar sem spurðist fyrir um víti 
sem ég dæmdi í leiknum. Ég útskýrði ákvörðun mína sem hann kvaðst ósammála 
eftir að hafa farið yfir myndbandsupptöku. Ég sagði honum að ég gæti ekkert 
útskýrt nema hvað ég sá á þeirri stundu sem ég ákveð að dæma víti. Samskiptin 
við þjálfara Aftureldingar voru góð og fagmannleg.  
 
Aftur á móti stendur maður sem sagðist heita Sigurbjartur. Hann var ekki jafn 
rólegur og talar ítrekað um myndbandsupptöku. Ég segi orðrétt "Mér er skítsama 
um eitthvað video". Við þetta reiðist hann og segir orðrétt "Ertu fokking 
þroskaheftur". Ég læt vita að ég muni tilkynna þetta til sambandsins sem gerir 
það að verkum að hann verður ógnandi í hegðun og gerir tilraun til að espa mig 
upp gegn sér. Hann setur höfuð fram með stíft augnaráð og er háttarfar hans 
greinilega til þess að ógna. Hann fer svo er er annar aðili sem biður hann að 
yfirgefa svæðið. 
 
Þegar ég spurði hann að nafni sagði hann einnig að hann væri ekki á skýrslu, að 
hann væri bara maki leikmanns og ég gæti ekki gert neitt í þessu. Maðurinn virtist 
vera í spjalli við þjálfara Aftureldingar þegar ég kom á ganginn og var þess utan 
vel merktur Aftureldingu á úlpu sinni.“ 
 

Á fundi þann 14. maí sl. leit aga- og úrskurðarnefnd svo á að framkoma forystumanns 
Aftureldingar, sem lýst er í tilvitnaðri skýrslu eftirlitsmanns, gæti varðað við grein 4.2. í 
reglugerð KSÍ um knattspyrnumót og grein 13.9. reglugerðar KSÍ um aga- og 
úrskurðarmál. Taldi nefndin því brýnt að falast eftir greinargerð/athugasemdum frá 
viðkomandi aðildarfélagi áður en málið yrði tekið fyrir. 
 
Á fundi nefndarinnar þann 21. maí 2024 lá fyrir greinargerð frá Knattspyrnudeild 
Aftureldingar sem barst nefndinni þann sama dag. Í greinargerð Aftureldingar er því 
haldið fram að nokkur atriði í skýrslu dómara standist ekki skoðun. Þó er í greinargerð 
viðurkennt að Sigurbjartur Sigurjónsson, meðstjórnandi í stjórn knattspyrnudeildar 
Aftureldingar, hafi viðhaft óviðurkvæmileg ummæli í garð dómara að leik loknum. Að 
virtri greinargerð knattspyrnudeildar Aftureldingar og öðrum fyrirliggjandi gögnum er 
það álit nefndarinnar að framkoma forystumanns Aftureldingar eftir framangreindan leik 



Gróttu og Aftureldingar hafi verið vítaverð og falli undir ákvæði 13.9.d. í reglugerð KSÍ 
um aga- og úrskurðarmál. Ákvæðið er svohljóðandi: 
 

„Ef forystumaður aðildarfélags, sem ekki er á leikskýrslu eða áhorfandi gerast sekir um 
vítaverða eða hættulega framkomu gagnvart leikmönnum, dómurum, þjálfurum eða 
öðrum er heimilt að sekta viðkomandi aðildarfélag um allt að kr. 200.000. Ef brot telst 
alvarlegt eða um ítrekun er að ræða er auk þess heimilt að setja viðkomandi lið í 
heimaleikjabann, þar til öryggi leikmanna, þjálfara og annarra telst tryggt.“ 

 
Með vísan til framangreinds ákvað aga- og úrskurðarnefnd KSÍ  að sekta knattspyrnudeild 
Aftureldingar vegna framkomu forystumanns í garð dómara eftir leik liðsins við Gróttu í 
Lengjudeild kvenna. Þykir upphæð sektar knattspyrnudeildar Aftureldingar hæfilega 
ákveðin kr. 25.000,-.  
 

Úrskurðarorð: 
Knattspyrnudeild Aftureldingar skal sæta sekt að upphæð kr. 25.000,- til KSÍ.  
 

Um áfrýjun: 
Samkvæmt grein 16.3 í reglugerð KSÍ um aga- og úrskurðarmál er frestur til að áfrýja máli 
til áfrýjunardómstóls KSÍ 3 dagar frá því að úrskurður aga- og úrskurðarnefndar er 
kveðinn upp og skulu almennir frídagar ekki taldir með. 
 
 
Virðingarfyllst, 
f.h. Aga- og úrskurðarnefndar KSÍ, 
 
Haukur Hinriksson 


